ЗАКОН ЗА ЛОБИРАЊЕ
I. ОПШТИ ОДРЕДБИ
Член 1

(1) Со овој закон се уредуваат условите за стекнување својство на лобист и лоби организација, регистрирањето на лобистите и лоби организациите, водењето на Регистарот на лобисти и лоби организации, правата и обврските на лобистите и лоби организациите, обврските на лицето кај кое се лобира и санкциите што можат да му се изречат на лобистот или на лоби организацијата поради непочитување на одредбите од овој закон.

(2) Овој закон се однесува на лобирањето кај законодавната и извршната власт на централно ниво, како и кај советот и градоначалникот на локално ниво.
(3) Страните вклучени во лобирањето ќе ги почитуваат правилата утврдени со овој закон.
II. ЛОБИРАЊЕ, ЛОБИСТИ И ЛОБИ ОРГАНИЗАЦИИ И НАРАЧАТЕЛ НА ЛОБИРАЊЕ
Член 2

(1) Лобирање е активност со цел остварување влијание врз процесот на разгледување и донесување на закони, подзаконски акти, одлуки и други акти што ги носат државните органи, органите на единиците на локалната самоуправа и носителите на јавни овластувања.
(2) Лобирањето не се однесува на прашања што се предмет на судски или управни постапки, или други постапки што се извршуваат согласно прописите што ги уредуваат јавните набавки, како и постапки во кои се одлучува по правата и обврските на поединци. 
(3) Лобирањето подразбира контакт, кој не е јавен, со лобираната страна со цел влијание врз горенаведените одлуки.
Член 2 (алтернатива)
Лобирањето претставува активност на лобистите и лобистичките организации, со која на не-јавен начин се влијае на процесот на разгледување  и донесување на прописите и останатите општи правни акти на државните органи, органите на единиците на локалната самоуправа и носителите на јавни овластувања,  за прашања што не се предмет на судски и управни постапи,  постапки што се извршуваат согласно прописите што ги уредуваат јавните набавки, како и постапки во кои се одлучува за правата и обврските на поединци. Дејноста на лобирање подрзабира  контакт кој не е јавен, на лобистот и лицето кај кое се лобира, кој има за цел да влијае на процесот на донесување или суштината  на споменатите одлуки.

Член 3

(1) Лобирање може да вршат само регистрирани лобисти или лоби организации. 

(2) Лобист е физичко лице запишано во Регистарот на лобисти и лоби организации. 

(3) Лоби организација е правно лица или трговец поединец кои се запишани во Регистарот на лобисти и лоби организации и кои имаат регистрирано дејност за лобирање.
(3) По исклучок од одредбата од став (1) од овој член, во име и за сметка на лоби организација може да лобира застапник по закон, вработен или овластено лице на лоби организацијата, кои не се регистрирани лобисти, но мора да бидат пријавени во Регистарот на лобисти и лоби организации од страна на лоби организацијата.
(4) По исклучок од одредбата од став (1) од овој член, лобирање може да врши и физичко лице кое лобира во свое име и за своја сметка.
Член 4
(1) Нарачател на лобирање е заинтересирано физичко или правно лице кое има интерес од лобирање пред законодавната, извршната или локалната власт.

(2) Нарачателот на лобирање ангажира лобист или лоби организација заради вршење лобирање врз основа на договор кој се склучува во писмена форма. 
(2) Нарачателот на лобирање на лобистот или на лоби организацијата му издава полномошно, кое лобистот или лоби организацијата го користи за да го застапува пред органите кај кои лобира.
III. УСЛОВИ ЗА СТЕКНУВАЊЕ СВОЈСТВО НА ЛОБИСТ ИЛИ ЛОБИ ОРГАНИЗАЦИЈА
Член 5

(1) Лобистот може да биде физичко лице кое има деловна способност.
(2) Лоби организацијата мора да ги исполнува следниве услови:
-  да е регистрирана во Централниот регистар на Република Македонија и
-  да има регистрирано дејност за лобирање.
(3) Во Република Македонија лобирање може да врши и лице кое не е државјанин на Република Македонија, под услов да е регистриран за лобист согласно со овој закон.
Член 6
(1) Избраните и именуваните лица, кои професионално вршат функции утврдени со закон во законодавната, извршната и локалната власт, не смеат да вршат лобирање додека им трае мандатот.
(2) Лицата од ставот 1 на овој член не можат да вршат лобирање и по завршувањето на нивната функција, сé додека примаат плата во согласност со закон.
(3) Лицата од ставот 1 на овој член можат да вршат лобирање по истекот на една година од денот на престанокот на правото од ставот 2 на овој член.
Член 7
(1) Одговорно лице во јавно претпријатие или јавна установа основани од законодавната, извршната или локалната власт и одговорно лице во организација со јавни овластувања не смее да врши лобирање додека му трае мандатот.
(2) Лицата од ставот 1 на овој член не можат да вршат лобирање пред истекот на шест месеца од денот на завршувањето на мандатот.
(3) Вработените лица во органите на законодавната, извршната и локалната власт не смеат да вршат лобирање додека се вработени во тие органи.
(4) Лицата од ставот 2 на овој член не смеат да вршат лобирање пред истекот на шест месеца од денот на престанокот на вработувањето.
IV. РЕГИСТРИРАЊЕ НА ЛОБИСТИ И ЛОБИ ОРГАНИЗАЦИИ
Член 8
Регистарот на лобисти и лоби организации (во понатамошниот текст: Регистарот), го води Државната комисија за спречување на корупција (во понатамошниот текст: Комисијата).
Член 9
(1) Пријавата за запишување во Регистарот се поднесува до Комисијата.
(2) Пријавата за лобисти треба да содржи: 
· име и презиме на лобистот,
· ЕМБГ на лобистот,
· адреса на живеење и адреса на која ќе пристигаат известувањата и поканите согласно член 14 од овој закон,
· област/ите во кои тој/таа сака да го регистрира својот интерес за лобирање .
(3) Пријавата за лоби организации треба да содржи:

· име, седиште и матичен број на лоби организацијата, 
· адреса на која ќе пристигаат известувањата и поканите согласно член 14 од овој закон,
· област/ите во кои лоби прганизацијата сака да го регистрира својот интерес за лобирање  
· список со име и презиме и ЕМБГ на лица овластени да вршат лобирање во име на организацијата согласно член 3 став 3 од овој закон. 
Кон пријавата се приложува:

- потврда за регистрација од Централниот регистар на Република Македонија и
- потврда за регистрирана дејност за лобирање.
(4) За запишување во Регистарот се наплаќа надоместок согласно закон.
(5) Регистарот е јавен.
(6) Регистрираните лобистите и лоби организации се должни во рок од пет работни дена да ја пријават секојa промена во податоците од став 2 и 3 од овој член до Комисијата.
Член 11
 (1) Комисијата издава потврда за запишување во Регистарот, или потврда за бришење од Регистарот во рок од 15 дена од денот на поднесување на пријавата за запишување, или по настанувањето на причините за бришење од Регистарот. 
(2) Доколку Комисијата утврди дека барателот за запишување во Регистарот ги исполнува условите предвидени со овој закон, лобистот или лоби организацијата се запишуваат во Регистарот на денот на издавање на потврдата за запишување. 
(3) По запишувањето во Регистарот, на лобистот или лоби организацијата му/ѝ се издава легитимација. 
(4) Формата и содржината на легитимацијата, како и начинот на нејзино издавање го пропишува Комисијата. 
(5) Лобистот или лоби организација ја враќаат легитимацијата во рок од осум дена по бришењето од Регистарот, без оглед на причината за бришење од Регистарот. 
Член 12
 (1) Ако пријавата за запишување во Регистарот не ги содржи сите потребни податоци и прилози согласно член 9 став 2 и 3 од овој закон, Комисијата ќе го повика барателот за запишување во Регистарот, во рок од најмалку пет дена, а не повеќе од 15 дена, да ја комплетира пријавата.
(2) Доколку барателот за запишување во Регистарот не постапи согласно став 1 од овој член, Комисијата ќе донесе решение со кое ќе го отфрли барањето за запишување во Регистарот. 

(3) Решението од став 2 на овој член е конечно.

(4) Доколку Комисијата утврди дека барателот за запишување во Регистарот не ги исполнува условите предвидени со овој закон, ќе донесе решение со кое го одбива барањето за запишување во Регистарот.

(5) Против решението од став 4 од овој закон, барателот за запишување во Регистарот има право на жалба во рок од осум дена.

Член 13
Лобистот или лоби организацијата се бришат од Регистарот врз основа на следниве причини:

- доколку Комисијата утврди дека податоците и прилозите во пријавата за запишување се невистинити; 
- доколку Комисијата утврди дека лобистот или лоби организацијата повеќе не ги исполнува условите предвидени со овој закон;
- доколку лобистот или лоби организација поднесе барање во писмена форма.  
V. ПРАВА И ОБВРСКИ НА ЛОБИСТОТ И ЛОБИ ОРГАНИЗАЦИЈАТА
Член 14
(1) Лобистот или лоби организација запишани во Регистарот имаат право да бидат повикани на сите јавни презентации и сите форми на јавни консултации што се однесуваат на областите во кои тие имаат регистрирано интерес и да бидат информирани од страна на државните органи и органите на единиците на локалната самоуправа.
(2) Лобистот или лоби организацијата има право од органите кај кои лобира да добива информации и документи поврзани со предметот на лобирање, како и да остварува непосредни средби и состаноци со надлежни лица во согласност со правилата за работа на тие органи. 

Член 15
(1) Лобистот може да бара да ги претстави своите ставови и мислења за предметот за кој лобира во работните тела на законодавната и извршната власт на централно ниво, како и пред работните тела кај органите на локалната власт кај кои лобира.

(2) Работните тела на законодавната и извршната власт на централно ниво и работните тела на органите на локалната власт, можат по своја иницијатива да го поканат лобистот да го изнесе своето мислење во врска со предметот на лобирање.

Член 16
(1) Лобистот може да организира и да учествува во јавни дебати, што се однесуваат на предметот за кој лобира.

(2) Лобистот може во средствата за јавно информирање да дава изјави и да објавува прилози за предметот за кој лобира.

Член 17
Лобистот или лоби организацијата се должни на овластеното лице на органот кај кого лобираат, да му ги изнесат податоците важни за лобирањето, а особено за кого лобираат, односно кој е нарачател на лобирањето, да достават полномошно од нарачателот за вршење на лобирањето и која е целта и намерата на лобирањето.

Член 18
При лобирањето, лобистот или лоби организацијата се должни да се однесуваат во согласност со прописите кои се однесуваат на спречување на судир на интереси и спречување на корупција.
Член 19
(1) Лобистот или лоби организацијата не смее да лобираат за прашања што не се опфатени со член 2 од овој закон. 
(2) Лобистот или лоби организација не смее да дава невистинити или нецелосни информации на лицата кај кои лобира во врска со својот статус или за нарачетолот на лобирање во чие име лобира.
(3) При лобирањето, лобистот или лоби организација не смее да постапува во спротивност со прописите за забрана за примање подароци во врска со извршувањето на должностите на службата или јавните должности на лицата кај кои лобира.
Член 20
(1) Регистрираниот лобист или лоби организација е должен до Комисијата да достави писмен извештај за својата работа и тоа најдоцна до 31 јануари во тековната година, за претходната година или најдоцна 30 дена од денот на бришењето од Регистарот без оглед на причините за бришење.
 (2) Лобистот или лоби организација се должни да ја чуваат документацијата врз основа на која поднеле извештај до Комисијата во рок од пет години од денот кога бил поднесен извештајот од став 1 од овој член. 
Член 21
(1) Извештајот од член 20 од овој закон содржи:
-  податоци за нарачателот на лобирање, за што  и кога лобирал,
-  податоци за органите кај кои лобирал, како и податоци за сите лица кај кои лобирал и кои дејствија за лобирање биле превземени,
-  податоци за висината на исплатите за секоја работа добиени од нарачателите на лобирање за кои лобирал во нивно име. Доколку лобирањето е дел од договор за општи услуги кој подразбира и други активности, а вредноста на лобирањето не може да се одреди, лобистот ќе поднесе податоци за вредноста на целокупниот договор на услуги и процентот на време поминат за лобирање во однос на останатите услуги од тој договор;
-  податоци за видот и вредноста на донациите дадени на политички партии и организатори на изборни и референдумски кампањи.
(2) Извештајот на лоби организациите содржи и информации за лицата што лобирале во име на организацијата.
(3) Образецот за извештајот го пропишува Комисијата. 
Член 22
(1) Комисијата проверува дали извештајот ги содржи сите потребни податоци. 
(2) Доколку Комисијата утврди дека извештајот е нецелосен, ќе побара од лобистот или лоби организацијата во рок од најмалку 20, а најмногу 30 дена да достави целосен извештај. 
(2)  Извештајот ќе се смета за информација од јавен карактер.
Член 23
Комисијата проверува дали податоците во извештајот се целосни и вистинити на следниот начин:
· со увид во поднесената документација согласно член 21 од овој закон;
· со барање за доставување податоци од нарачателите на лобирање во чие име лобистот или лоби организацијата лобирал; 
· со барање за доставување податоци од државните органи кај кои лобистот или лоби организацијата лобирал/а и од лицата кај кои лобирал/а;

· со барање за доставување податоци од политичките партии и организаторите на изборните и референдумските кампањи; 
· со барање од надлежните органи да спроведат ревизија на работењето на лобистот или лоби организацијата или нарачателите на лобирање во чие име лобирал. 
VI. ОБВРСКИ НА ЛИЦЕТО КАЈ КОЕ СЕ ЛОБИРА
Член 24
(1) Лицето кај кое се лобира може да се согласи да стапи во контакт со лобист или лоби организација дури откако ќе провери дали тој/таа се запишани во Регистарот.
(2) Доколку, во контактот со конкретен лобист или лоби организација, дојде до судир на интереси кај лицето кај кое се лобира, тоа лице ќе одбие било каков понатамошен контакт со лобистот или лоби оранизацијата. 
(3) За секој контакт со цел лобирање, лицето кај кое се лобира треба да направи записник што ги содржи следните податоци за лобистот или лоби организација: име и презиме, информации за тоа дали лобистот се претставил согласно одредбите од овој закон, областа на лобирање, податоци за нарачателот на лобирање за кој лобира, датумот и местото на посетата од страна на лобистот, и потпис на лицето кај кое се лобирало. Лицето кај кое се лобирало ќе проследи копија од записникот до својот претпоставен и до Комисијата во рок од осум дена од денот на остварената средба. Комисијата ќе ја чува евиденцијата за лобирањето во период од пет години.
(4) Записникот од став 3 од овој член е информација од јавен карактер.
(5)  Како исклучок на одредбата од ставот 3 на овој член, доколку комуникацијата е електронска порака насочена кон повеќе претставници на истиот орган, само лицето до кое прво е упатена пораката ќе извести за таквата порака и ќе ги информира другите приматели за известувањето.
(6) Комисијата може да побара од лицето кај кое се лобира соодветно да го дополни записникот во рок од осум дена.
(7) Записникот за лобирани контакти се врши преку електронски образец, достапен на интернет-страницата на Комисијата.
(8)  Комисијата може да провери дали некое лице кај кое се лобирало дејствувало согласно овој член, со барање податоци од државните органи, лобистите или лоби организациите, нивните нарачатели на лобирање или останатите лица, или со увид во неговата/нејзината документација што се однесува на лобирачки активности.
Член 25
(1) Лицето кај кое се лобира има должност да поднесе претставка до Комисијата доколку лобистот или лоби организацијата постапи спротивно на овој закон. Претставката треба да се пополни во рок од 10 дена од остварувањето на контактот со лобистот или лоби организацијата. 
(2) Комисијата ќе ја поднесе претставката од став 1 на овој член до лобистот или лоби организација на кој/а се однесува, со цел да се произнесе по однос на тврдењата изнесени во претставката, во рок од 20 дена по добивањето на преставката.
VII. НАДЗОР
Член 26

Надзор над примената на одредбите од овој закон врши Државната комисија за спречување на корупцијата.
VIII. ПРЕКРШОЧНИ ОДРЕДБИ
Член 27
(1) Глоба во износ од 300 евра во денарска противвредност ќе му се изрече на избрано и именувано лице кое професионално врши функција утврдена со закон во законодавната, извршната и локалната власт доколку:

· врши лобирање додека му трае мандатот  (член 6 став (1));

· врши лобирање по истекот на една година од денот на престанокот на правото за примање на плата во согласност со закон (член 6 став (2) и (3)).

(2) Глоба во износ од 250 евра во денарска противвредност ќе му се изрече на одговорно лице во јавно претпријатие или јавна установа основани од законодавната, извршаната или локалната власт и одговорно лице во организација со јавни овластувања доколку:
· врши лобирање додека му трае мандатот (член 7 став 1));
· врши лобирање пред истекот на шест месеци од денот на завршувањето на мандатот (член 7 став 2)).
(3) Глоба во износ од 200 евра во денарска противвредност ќе му се изрече на лице вработено во органите на законодавната, извршната или локалната власт доколку врши лобирање додека е вработено во тие органи и пред истекот на шест месеци од денот на престанокот на вработувањето.

Член 28 
(1) Глоба во износ од 500 до 1000 евра во денарска противвредност ќе му се изрече на правното лице (лоби организација) доколку:

· лобира за прашања што не се опфатени во членот 2 од овој закон (член 19 став (1));

· дава невистинити или нецелосни информации на лицата кај кои лобира во врска со својот статус или за нарачателот на лобирање во чие име се лобира (член 19 став (2));

· постапи спротивно на прописите за давање на подароци поврзани со извршувањето на должностите на службата или јавните должности на лицата кај кои лобира (член 19 став (3)).

(2) Глоба во износ од 200 евра во денарска противвредност ќе му се изрече на одговорното лице во правното лице (лоби организација) за прекршоците утврдени во ставот (1) на овој член.

(3) Глоба во износ од 200 евра во денарска противвредност ќе му се изрече на физичко лице (лобист) за прекршоците утврдени во ставот (1) на овој член.

(4) За прекршоците утврдени во ставот (1) на овој член на правното лице (лоби организација) и физичко лице (лобист) може да им се изрече забрана за вршење на професија, дејност или должност во траење најдолго до една година.

Член 29
(1) Глоба во износ од 500 до 1000 евра во денарска противвредност ќе му се изрече на правно лице (лоби организација) доколку:

· не достави писмен извештај за својата работа до Комисијата во рокот утврден во членот 20 став (1) од овој закон;

· не ја чува документацијата врз основа на која поднела извештај до Комисијата, во рокот утврден во членот 20 став (2) од овој закон;

· не достави целосен извештај за својата работа до Комисијата во рокот утврден во членот 22 став (2);

· комисијата констатира невистинитост на податоците согласно член 23 од овој закон. 

(2) Глоба во износ од  200 евра во денарска противвредност ќе му се изрече на одговорното лице во правното лице (лоби организација) за прекршоците утврдени во ставот (1) на овој член.

(3) Глоба во износ 200 евра во денарска противвредност ќе му се изрече на физичко лице (лобист) за прекршоците утврдени во ставот (1) на овој член.

(4) За прекршоците утврдени во ставот (1) на овој член на правното лице (лоби организација) и физичко лице (лобист) може да им се изрече забрана за вршење на професија, дејност или должност во траење најдолго до една година.

Член 30 
(1) За прекршоците утврдени во овој закон прекршочна постапка води и прекршочна санкција изрекува Државната комисија за спречување на корупцијата, освен за санкцијата забрана за вршење професија, дејност или должност за која прекршочна постапка води и прекршочна санкција изрекува надлежен суд (член 28 став (4) и член 29 став (4)).
(2) Пред поднесување на барањето за поведување на прекршочна постапка се спроведува постапка за порамнување со издавање на прекршочен платен налог согласно Законот за прекршоците.

(3) Санкциите изречени согласно овој закон се внесуваат во Регистарот.
(4) Против одлуките на Комисијата, може да се поднесе жалба пред надлежен суд. 

IX. ПРЕОДНИ И ЗАВРШНИ ОДРЕДИ
Член 31 
Подзаконските акти утврдени со овој закон, ќе се донесат во рок од шест месеци од денот на влегување во сила на овој закон.

Член 32 
Овој закон влегува во сила осмиот ден од денот на објавувањето во „Службен весник на Република Македонија”.

